
Devipujanavidhinirupanam

ದೇವೀಪೂಜನವಿಧಿನಿರೂಪಣಂ

(ದೇವೀಭಾಗವತತಃ)
ನಾರದ ಉವಾಚ -

ಧರ್ಮಶ್ಚ ಕೀದೃಶಸ್ತಾತ ದೇವ್ಯಾರಾಧನಲಕ್ಷಣಃ .
ಕಥಮಾರಾಧಿತಾ ದೇವೀ ಸಾ ದದಾತಿ ಪರಂ ಪದಂ .. 1..

ಆರಾಧನವಿಧಿಃ ಕೋ ವಾ ಕಥಮಾರಾಧಿತಾ ಕದಾ .

ಕೇನ ಸಾ ದುರ್ಗನರಕಾದ್ದುರ್ಗಾ ತ್ರಾಣಪ್ರದಾ ಭವೇತ್ .. 2..

ಶ್ರೀನಾರಾಯಣಉವಾಚ -

ದೇವರ್ಷೇ ಶೃಣು ಚಿತ್ತೈಕಾಗ್ರ್ಯೇಣ ಮೇ ವಿದುಷಾಂ ವರ .

ಯಥಾ ಪ್ರಸೀದತೇ ದೇವೀ ಧರ್ಮಾರಾಧನತಃ ಸ್ವಯಂ .. 3..

ಸ್ವಧರ್ಮೋಯಾದೃಶಃ ಪ್ರೋಕ್ತಸ್ತಂ ಚ ಮೇ ಶೃಣು ನಾರದ .

ಅನಾದಾವಿಹ ಸಂಸಾರೇ ದೇವೀ ಸಂಪೂಜಿತಾ ಸ್ವಯಂ .. 4..

ಪರಿಪಾಲಯತೇ ಘೋರಸಂಕಟಾದಿಷು ಸಾ ಮುನೇ .

ಸಾ ದೇವೀ ಪೂಜ್ಯತೇ ಲೋಕೈರ್ಯಥಾವತ್ತದ್ವಿಧಿಂ ಶೃಣು .. 5..

ಪ್ರತಿಪತ್ತಿಥಿಮಾಸಾದ್ಯ ದೇವೀಮಾಜ್ಯೇನ ಪೂಜಯೇತ್ .

ಘೃತಂ ದದ್ಯಾದ್ಬ್ರಾಹ್ಮಣಾಯ ರೋಗಹೀನೋ ಭವೇತ್ಸದಾ .. 6..

ದ್ವಿತೀಯಾಯಾಂ ಶರ್ಕರಯಾ ಪೂಜಯೇಜ್ಜಗದಂಬಿಕಾಂ .

ಶರ್ಕರಾಂ ಪ್ರದದೇದ್ವಿಪ್ರೇ ದೀರ್ಘಾಯುರ್ಜಾಯತೇ ನರಃ .. 7..
ತೃತೀಯಾದಿವಸೇ ದೇವ್ಯೈ ದುಗ್ಧಂ ಪೂಜನಕರ್ಮಣಿ .

ಕ್ಷೀರಂ ದತ್ತ್ವಾ ದ್ವಿಜಾಗ್ರ್ಯಾಯ ಸರ್ವದುಃಖಾತಿಗೋ ಭವೇತ್ .. 8..

ಚತುರ್ಥ್ಯಾಂ ಪೂಜನೇಽಪೂಪಾ ದೇಯಾ ದೇವ್ಯೈ ದ್ವಿಜಾಯ ಚ .

ಅಪೂಪಾ ಏವ ದಾತವ್ಯಾ ನ ವಿಘ್ನೈರಭಿಭೂಯತೇ .. 9..

ಪಂಚಮ್ಯಾಂ ಕದಲೀಜಾತಂ ಫಲಂ ದೇವ್ಯೈ ನಿವೇದಯೇತ್ .

ತದೇವ ಬ್ರಾಹ್ಮಣೇ ದೇಯಂ ಮೇಧಾವಾನ್ಪುರುಷೋ ಭವೇತ್ .. 10..

ಷಷ್ಠೀತಿಥೌ ಮಧು ಪ್ರೋಕ್ತಂ ದೇವೀಪೂಜನಕರ್ಮಣಿ .

ಬ್ರಾಹ್ಮಣಾಯ ಚ ದಾತವ್ಯಂ ಮಧು ಕಾಂತಿರ್ಯತೋ ಭವೇತ್ .. 11..

ಸಪ್ತಮ್ಯಾಂ ಗುಡನೈವೇದ್ಯಂ ದೇವ್ಯೈ ದತ್ತ್ವಾ ದ್ವಿಜಾಯ ಚ .

ಗುಡಂ ದತ್ತ್ವಾ ಶೋಕಹೀನೋ ಜಾಯತೇ ದ್ವಿಜಸತ್ತಮ .. 12..

ನಾರಿಕೇಲಮಥಾಷ್ಟಮ್ಯಾಂ ದೇವ್ಯೈ ನೈವೇದ್ಯಮರ್ಪಯೇತ್ .

ಬ್ರಾಹ್ಮಣಾಯ ಪ್ರದಾತವ್ಯಂ ತಾಪಹೀನೋ ಭವೇನ್ನರಃ .. 13..
ನವಮ್ಯಾಂ ಲಾಜಮಂಬಾಯೈ ಚಾರ್ಪಯಿತ್ವಾ ದ್ವಿಜಾಯ ಚ .

ದತ್ತ್ವಾ ಸುಖಾಧಿಕೋ ಭೂಯಾದಿಹ ಲೋಕೇ ಪರತ್ರ ಚ .. 14..

ದಶಮ್ಯಾಮರ್ಪಯಿತ್ವಾ ತು ದೇವ್ಯೈ ಕೃಷ್ಣತಿಲಾನ್ಮುನೇ .

ಬ್ರಾಹ್ಮಣಾಯ ಪ್ರದತ್ತ್ವಾ ತು ಯಮಲೋಕಾದ್ಭಯಂ ನ ಹಿ .. 15..

ಏಕಾದಶ್ಯಾಂ ದಧಿ ತಥಾ ದೇವ್ಯೈ ಚಾರ್ಪಯತೇ ತು ಯಃ .
ದದಾತಿ ಬ್ರಾಹ್ಮಣಾಯೈತದ್ದೇವೀಪ್ರಿಯತಮೋ ಭವೇತ್ .. 16..

ದ್ವಾದಶ್ಯಾಂ ಪೃಥುಕಾಂದೇವ್ಯೈ ದತ್ತ್ವಾಚಾರ್ಯಾಯಯೋ ದದೇತ್ .

ತಾನೇವ ಚ ಮುನಿಶ್ರೇಷ್ಠ ಸ ದೇವೀಪ್ರಿಯತಾಂ ವ್ರಜೇತ್ .. 17..

ತ್ರಯೋದಶ್ಯಾಂ ಚ ದುರ್ಗಾಯೈ ಚಣಕಾನ್ಪ್ರದದಾತಿ ಚ .

ತಾನೇವ ದತ್ತ್ವಾ ವಿಪ್ರಾಯ ಪ್ರಜಾಸಂತತಿಮಾನ್ಭವೇತ್ .. 18..

ಚತುರ್ದಶ್ಯಾಂ ಚ ದೇವರ್ಷೇ ದೇವ್ಯೈ ಸಕ್ತೂನ್ಪ್ರಯಚ್ಛತಿ .

ತಾನೇವ ದದ್ಯಾದ್ವಿಪ್ರಾಯ ಶಿವಸ್ಯ ದಯಿತೋ ಭವೇತ್ .. 19..

ಪಾಯಸಂ ಪೂರ್ಣಿಮಾತಿಥ್ಯಾಮಪರ್ಣಾಯೈ ಪ್ರಯಚ್ಛತಿ .

ದದಾತಿ ಚ ದ್ವಿಜಾಗ್ರ್ಯಾಯ ಪಿತೃನುದ್ಧರತೇಽಖಿಲಾನ್ .. 20..

ತತ್ತಿಥೌ ಹವನಂ ಪ್ರೋಕ್ತಂ ದೇವೀಪ್ರೀತ್ಯೈ ಮಹಾಮುನೇ .

ತತ್ತತ್ತಿಥ್ಯುಕ್ತವಸ್ತೂನಾಮಶೇಷಾರಿಷ್ಟನಾಶನಂ .. 21..

ರವಿವಾರೇ ಪಾಯಸಂ ಚ ನೈವೇದ್ಯಂ ಪರಿಕೀರ್ತಿತಂ .

ಸೋಮವಾರೇ ಪಯಃ ಪ್ರೋಕ್ತಂ ಭೌಮೇ ಚ ಕದಲೀಫಲಂ .. 22..

ಬುಧವಾರೇ ಚ ಸಂಪ್ರೋಕ್ತಂ ನವನೀತಂ ನವಂ ದ್ವಿಜ .

ಗುರುವಾರೇ ಶರ್ಕರಾಂ ಚ ಸಿತಾಂ ಭಾರ್ಗವವಾಸರೇ .. 23..

ಶನಿವಾರೇ ಘೃತಂ ಗವ್ಯಂ ನೈವೇದ್ಯಂ ಪರಿಕೀರ್ತಿತಂ .

ಸಪ್ತವಿಂಶತಿನಕ್ಷತ್ರನೈವೇದ್ಯಂ ಶ್ರೂಯತಾಂ ಮುನೇ .. 24..

ಘೃತಂ ತಿಲಂ ಶರ್ಕರಾಂ ಚ ದಧಿ ದುಗ್ಧಂ ಕಿಲಾಟಕಂ .

ದಧಿಕೂರ್ಚೀಮೋದಕಂ ಚ ಫೇಣಿಕಾಂ ಘೃತಮಂಡಕಂ .. 25..

ಕಂಸಾರಂ ವಟಪತ್ರಂ ಚ ಘೃತಪೂರಮತಃ ಪರಂ .

ವಟಕಂ ಕೋಕರಸಕಂ ಪೂರಣಂ ಮಧು ಸೂರಣಂ .. 26..

ಗುಡಂ ಪೃಥುಕದ್ರಾಕ್ಷೇ ಚ ಖರ್ಜೂರಂ ಚೈವ ಚಾರಕಂ .

ಅಪೂಪಂ ನವನೀತಂ ಚ ಮುದ್ಗಂಮೋದಕ ಏವ ಚ .. 27..

